
			I

			Cando os meus pais decidiron chamarme Marco nunca imaxinaron que, ao igual que o meu histórico predecesor Marco Polo, me convertería nun dos exploradores máis grandes da historia e que viaxaría ao longo e ancho do mundo descubrindo tesouros incribles. Aínda que non quero adiantarme…a miña historia comeza moito antes, cando era novo e ninguén coñecía aínda o meu nome.

			Nacín nunha pequena vila pesqueira, e aínda que a miña familia soñaba desesperadamente cunha vida lonxe daquel lugar, a min parecíame o paraíso. Dende que teño memoria, sempre quixen navegar. Imaxinábame unha e outra vez surcando o mar, atravesando as ondas e sendo capitán do meu propio barco. Encantábame o olor a salitre, escoitar o son das gaivotas, ver os peixes nadando ao meu arredor e sentir o vento soprando con forza.

			O meu pai intentou quitarme esa idea da cabeza en numerosas ocasións, dicía que a vida de mariñeiro non era para “rapaces coma min”. Supoño que non podía xulgalo por iso, xa que ao mirarme el só vía a un mociño esquelético e larguirucho, incapaz de levantar un saco de plumas.

			Pero había algo no mar que me desconcertaba e que me obrigaba a seguir soñando. Tiña demasiadas preguntas sen respostas… Que había máis aló? Naquel lugar onde o sol se agocha e unha delgada liña se debuxa. Aquel lugar onde o mundo semella rematar e que todos chaman horizonte. Acaso ninguén se preguntara que había alí? Ningunha persoa nin libro era quen de dicirme que se agochaba naquel recuncho.

			Esa interrogante acompañoume cada día, converteuse na miña meta e serviume de motivación nos bos e nos malos momentos, incluso cando os meus amigos se rían de min. Aferreime con forzas a ese desexo e, cando tiven a idade suficiente, decidín cumprir o meu soño.

			Adquirín un pequeno barco de vela e algunhas provisións cos cartos que conseguira aforrar e dispuxen todo o preciso para a miña partida.

			Conteille a todo o mundo o meu propósito, pero a vila enteira pensou que toleara. A ninguén lle interesaba que misterios agochaba o mar, aínda que no fondo é posible que tiveran medo de indagalos. Os pescadores nunca se afastaban máis aló da costa, tan só o necesario para facer a captura do día.

			Moitos mofáronse de min, mentres que outros murmuraban ás miñas costas dicindo que se marchaba non volvería xamais. Nin sequera os meus pais quixeron crerme, tomárono como a fantasía dun neno, “xa se lle pasará”, dicía miña nai. Non houbo nin unha soa persoa naquel lugar que me tomara en serio…

			Coa alba partín rumbo ao horizonte, sen que ninguén viñera despedirme, navegando sempre en dirección ao sol buscando atopar as miñas respostas.

			Así foi como deu comezo a que sería a miña primeira grande aventura. 

			II

			Mentres me afastaba no barco o porto foise volvendo máis e máis pequeno, os grandes estaleiros e almacéns semellaban agora caixiñas de mistos amontoadas, e as persoas que camiñaban por alí, formigas. Estiven mirándoo fixamente, imaxinando que pensaría a xente ao ver que xa non estaba. Pero, ao cabo dun anaco, finalmente, o porto desapareceu xunto coas miñas preocupacións.

			Xa non había marcha atrás, ao meu arredor todo era auga, unha fermosa e enorme planicie de cor azul que se estendía cara a todas as direccións. A viaxe por fin comezara, aínda que non sabía se sentirme emocionado ou asustado.

			Todo estaba tan tranquilo coma sempre imaxinara, ou canda menos iso cría eu… xa que as cousas nunca resultan ser tan sinxelas, especialmente no mar.

			Enormes nubes negras comezaron a devorar o ceo, ao mesmo tempo que un eco profundo e distante chegaba dende o seu interior. Todo indicaba que se asomaba unha gran tormenta e que moi pronto me vería atrapado nela.

			Comezaron a caer centos de raios, facendo as formas máis disparatadas e arrevesadas. Aínda que hei de recoñecer que tiven medo, unha parte de min estaba excitada e ansiosa. Agarrei o temón con forza e interneime directamente na tempestade.

			As ondas zarandeaban o meu bote, a chuvia caía sobre a miña cara, o vento zoaba e o ceo ruxía ferozmente. Loitaba por manter o rumbo cando, entre a negrura da paisaxe, albisquei a silueta dunha estraña embarcación.

			A través da torrencial chuvia que caía puiden distinguir dous homes na cuberta. Un deles levaba un sombreiro de copa, smóking e paxarela. Estaba de pé, erguido cunha postura maxestosa, e cantaba a viva voz mirando cara ás nubes. O outro home, en cambio, era un ser pequeno e regordecho, pero tamén vestido elegantemente. Estaba sentado ao borde dun enorme piano de cola, que tocaba con moito xeito, se teño que ser sincero. Estes individuos interpretaban unha especie de ópera en Fa menor e ao seu redor a tormenta parecía ser máis salvaxe.

			Non sei que foi maior, se a sorpresa ou a curiosidade ante aquela situación. Sexa cal fose, precisaba saber que clase de personaxes eran aqueles, así que me acheguei á súa embarcación como puiden, evitando o embravecido mar.

			–(Ah do barco) –o ruído tapaba a miña voz– Ah do barco! Ah do barco!! –berrei repetidas veces.

			Cando o home de sombreiro de copa se decatou da miña presenza detivo o seu canto.

			–Boas tardes meu amigo, desexa un autógrafo? –dixo cortesmente.

			–Quen sodes? –preguntei sen máis preámbulo.

			–Querido rapaciño, acaso non sabes quen son? Son Rodolfo Larguerini, grande tenor e artista sen igual. E este é o meu pianista e asistente, Alfons –o axudante saudou timidamente.

			Aquela resposta deixoume aínda máis desconcertado do que estaba.

			–Pero… se es cantante, que fas aquí?

			–Acaso non é obvio, rapaciño? Actuando para o meu público! –dixo sinalando o escuro ceo– non ves como aplauden ao gran tenor, Rodolfo Larguerini?

			Nese mesmo instante centos de lóstregos caeron e o son dos tronos enmudeceu o mar.

			–Grazas, grazas –dixo o tenor– sodes un público marabilloso. Síntoo, meu amigo, pero o auditorio agarda e non me podo demorar nin un segundo máis en tan nimias conversacións. Adeus, adeus.

			Sen saber que responder ante aquilo, observei inmóbil coma o pianista proseguía a melodía e o tenor comezaba a cantar de novo, mentres a súa embarcación se afastaba lentamente de min, arrastrando a tormenta con eles.

			–Realmente é un público moi fiel –dixen completamente abraiado.

			Pouco a pouco as nubes fóronse disipando e eu, aínda desconcertado por tan estraña visión, funme internando en augas máis tranquilas sen saber moi ben que pensar.

			III

			Co océano en calma e a cabeza aínda un pouco revolta, tombeime na proa a asimilar todo aquilo. A miña viaxe tivera un comezo incrible, habería máis xente así en alta mar? Que outras aventuras agardaban por min? Mentres me facía estas preguntas, o tempo foi pasando ata facerse noite sen que me decatase.

			–É incrible a cantidade de estrelas que se poden ver lonxe da cidade, cando non hai centos de luces e persoas intimidándoas. Aínda que… creo que estas son algo diferentes a como eu adoitaba lembralas… –pensei para min.

